
Айқын 
Елімізде рухани жаңғыру ісімен айналысу барысында латын әліпбиіне көшуді де жүйелі ойластырып келеміз. Бұл тұрғыдан көне тамырымызға, әдет-ғұрпымызға, салт-дәстүрімізге, мәдениетімізге қайтып оралу мәселесін де үлкен байыппен саралаймыз. Оның ішінде, жазу ісінің де тамыры тереңде жатыр. Бізде бұған дейін араб, латын жазуы болды. Бүгінде кирилл әрпін қолданамыз. Егер болашаққа қарайтын болсақ, бүгінде бүкіл әлем латын әліпбиінде өмір сүріп жатыр. Латын әліпбиіндегі коммуникациялық мүмкіндіктер басқа жазу түрлеріне қарағанда әлдеқайда басым. Сондықтан болашақ ұрпақтың қамы мен ұлттың ертеңі жайлы ойлана келе Президентіміз Нұрсұлтан Назарбаев әліпбидің 100 нұсқасын саралап көрді. Соның нәтижесінде, халықтың талқысына латын әліпбиінің қазіргі нұсқасы ұсынылды. Қоғамда бұл әліпби де қызу талқыланып жатыр. Әрине, онда әлі де ерекше талқыланып, сараланып, сарапталып жатқан мәселелер бар. Қалай десек те, жаңа әліпби нұсқасы ақпараттың сандық тұрғыдан жеңіл алмасуы үшін дайындалған. Менің ойымша, кейбір азаматтар үшін түсінбейтін тұстар болса да, жастар жағы латын әліпбиінде бұрыннан өмір сүріп жатыр. Мектепте оқып жүрген оқушылар мен жоғары оқу орнындағы студенттер, әсіресе, шетелде оқып жүрген жастарымыз үшін бұл жерде еш қиындық жоқ.
Біздің көптеген отандастарымыздың Қазақстаннан тыс өмір сүріп жатқаны белгілі. Бүгінде әлем бойынша 5 миллион қазақ елімізден жырақта өмір сүріп келеді. Олар да негізінен латын әліпбиін кеңінен қолданады. Сондықтан да олар үшін ана тілдерін латын әліпбиінде танып-білу әлдеқайда жеңілдейді. Біз осы тектес мәселелердің бәрін шешіп жатырмыз. Сол себептен, өз басым латын әліпбиіне көшу, оқу мәселесінде ешқандай да қиындық көріп тұрған жоқпын. Президентіміз Нұрсұлтан Назарбаев та осы арқылы халықтың басын біріктіруді көздеп отырғаны анық.

